
Nadenke oor teologiese opleiding
Binne kerkkonteks is die opleiding van predikante vir hul dienswerk in die kerk, 
gemeente en gemeenskap baie belangrik. Teologiese opleiding het ’n direkte invloed 
op die manier hoe daar oor God gedink en gepraat word, meer kennis van die Woord 
van God opgedoen word en predikante in die praktyk begelei en opgelei word vir hul 
dienswerk in die kerk en in die wêreld.

In die formulier vir die bevestiging van dienaars van die Woord lees ons:
Die Woord leer dat God, ons hemelse Vader, uit die sondige menslike geslag ’n gemeente 
byeen wil roep met die oog op die ewige lewe. Hiervoor maak Hy deur ’n besondere 
genade van die diens van mense gebruik. Daarom lees ons in Efesiërs 4: 11 en 12 dat 
die Here Christus apostels, profete, evangeliste en herders en leraars gegee het, om 
die gelowiges toe te rus vir hulle diens en vir die opbou van die liggaam van Christus. 
Hier sien ons dat God se Woord onder andere sê dat die amp van herder en leraar ’n 
instelling van Jesus Christus is.

Nadenke oor die roeping en opleiding van predikante het te doen met God en God se wêreld. In 
’n gesekulariseerde wêreld is die proses waarneembaar waar die mens, en veral die kerkmens, 
stelselmatig van die “kerk” vervreem raak. Die opdrag bly egter dat God mense gebruik om sy 
werk in die kerk en in die wêreld te doen, soos die formulier vir die bevestiging van dienaars 
van die Woord dit verder verwoord:

Trouens, hierdie amp is absoluut noodsaaklik, omdat mense daardeur tot redding gebring 
word. Dit is dan ook die rede waarom die Here wil hê dat hierdie dienswerk altyd moet 
bly bestaan. Wanneer Christus sy apostels vir hierdie bediening uitstuur, sê Hy vir hulle: 
“En onthou: Ek is by julle al die dae tot by die voleinding van die wêreld” (Matt 28: 20).

Binne die werkruimte van predikante en gemeentes is daar die eskalerende sneeubal-effek 
van die sosiale, ekonomiese en politieke onstabiliteit in die wêreld wat die nood wat mense 
elke dag ervaar, verhoog. Vanuit ’n sorgperspektief is die kerk dan juis ’n plek van hoop, troos 
en geestelike heelwording in alle fasette van die lewe, wat emosionele, fisiese en geestelike 
welstand insluit. Die kerk hou verband met ’n gemeenskap van gelowiges wat poog om 
wedersydse sorg uit te brei, te onderrig, te bou, die behoeftes van mense te deel en oplossings 
te bied wat Christus-gesentreerd is vir die daaglikse krisisse wat mense in hierdie leeftyd 
ervaar.

Die kerk, teologiese opleiding en predikante is toenemend onder druk vanweë verskeie 
samelewingsfaktore. Die vermindering van teologiestudente beteken minder predikante vir 
die toekoms. Maar: in ons leef die hoop wat ons vanuit die Woord van God verkondig dat alle 
mense in Jesus Christus sal glo as Verlosser vir die wêreld. Die kerk het daarom predikante 
nodig in gemeentes, die samelewing en die wêreld om die Woord te bedien en gelowiges te 
begelei en toe te rus vir hul dienswerk tot opbou van die liggaam van Christus.

Siende die scenario van ’n toekomstige tekort aan predikante, is die oproep aan predikante en 
gemeentes om kandidate te identifiseer en uit te nooi vir teologiese opleiding. Voornemende 
studente wat in 2023 teologie wil studeer, moet die Kuratorium so gou moontlik kontak en inskryf 
as teologiestudent van die Kerk. Ons het predikante nodig in gemeentes, in die samelewing 
en in die wêreld!

Dr Rudy Denton
Voorsitter van die Kuratorium

Charlotte Dreyer

Mej Rita Basson

Lief en leed

 • Mev Laetitia Barnard (79), skoonmoeder van dr Wouter van Wyk, is Woensdag 1 Junie 
na ’n lang siekbed oorlede. Die roudiens op Woensdag 8 Junie vanuit die NG gemeente 
Queenswood is gelei deur ds Wouter van Wyk (jr). Mev Barnard se man, ds Ampie Barnard, 
woon steeds in Huis Herfsblaar. Ons innige simpatie gaan aan mev Susan van Wyk en die 
familie.

 • Prof Wim en Gerda Dreyer se sesde kleinkind, Charlotte Dreyer, is op 23 Mei gebore, en 
het ’n stewige 4 kg met geboorte geweeg. Sy is die derde kleinding van David en Elanie. Hul 
ander twee kinders is Elliot Akkerhuys Dreyer en Danielle Dreyer. Baie geluk! 

 • Mej Rita Basson het Sondag 15 Mei afgetree en haar laaste erediens begelei as orrelis 
van Gemeente Wonderboompoort. Op Pinkstersondag 5 Junie het die gemeente van haar 
afskeid geneem ná 63 jaar ononderbroke diens! Is dit ’n rekord in die Hervormde Kerk? Sy 
word op 10 Junie 81 jaar oud. Ons bid haar ons Here se seën toe. Op die foto wat deur 
Deon Raath van Rapport geneem is, is sy by haar geliefde orrel. 

 • Prof Gert Pelser, wat nou so siek is, skryf: “Ek het by geleentheid gedurende my studentejare 
’n besondere skets (ek meen in potlood) van Jesus se gesig gesien in die studeerkamer van 
oorlede ds JD Storm in Bronkhorstspruit. By die eerste kyk het ’n mens Hom met geslote 
oë gesien, maar sodra jy ’n bietjie langer gefokus het, het die oë oopgegaan. Ek het dit ’n 
paar keer gedoen, en elke keer met dieselfde resultaat. Ek het die skets sedertdien nooit 
weer gesien nie. Ek het ongelukkig nie gevra wie die kunstenaar was nie. Ek het tot vandag 
toe nie daarvan vergeet nie en onlangs op Google gesoek, maar kon dit, ten spyte van 
talle bestaande skilderye, nie vind nie.” Sou iemand kennis dra van hierdie skets of van 
die kunstenaar? (Ds Storm is georden 1934, was toe Zwartruggens se dominee, in 1938 in 
Wolmaransstad, en van 1947 tot in 1962 met sy dood, in Bronkhorstspruit.) Kom ons vind 
dit vir prof Pelser en vir bewaring in ons Kerk. Kontak ds Johann de Bruin via WhatsApp 
by 082 733 3951.

 • Die volgende predikante verjaar tot 17 Junie, en word hartlik geluk gewens:

 ○ Donderdag 9 Junie: Ds JJ (Kotie) Mc Donald (64) (Turffontein)
 ○ Maandag 13 Junie: Prof MJ (Bieks) du P Beukes (81) (emeritus) 
 ○ Dinsdag 14 Junie: Ds GFJ (Gert) Beukes (66) (emeritus/Coligny)
 ○ Woensdag 15 Junie: Dr RA (Rudy) Denton (54) (Potchefstroom-Studente) 
 ○ Donderdag 16 Junie: Dr JHL (Jan) Truter (60) (emeritus/Letsitele)

Gemeentes en bediening

 • Tydens die vergadering van die ringe van Trichardtsfontein en Heidelberg op 4 Maart 
2022 in Secunda is besluit dat die ring van Trichardtsfontein en die ring van Heidelberg in 
konsolidasie met mekaar gaan. Die Ringskommissie het op 30 Mei via Zoom vergader 
en besluit dat die saamgestelde ring voortaan bekend sal staan as die ring van Hoëveld.

 • Gemeente Stellenbosch vier vanjaar hul 50ste bestaansjaar en nooi al die vorige 
predikante, oudlidmate en ander belangstellendes na die Feesdiens op Sondag 24 Julie 
om 11:00. U is ook welkom om Saterdag 23 Julie by hul Potjiekosdag op ’n nabygeleë 
wynplaas te kom saamkuier. Navrae kan gerig word aan dr Chris le Roux by cleroux@
mweb.co.za.

 • VAKANTE WERKRUIMTE: Seestergemeente Brackenhurst. Die gemeente beskik 
vanaf 1 Julie 2022 oor ’n voltydse werkruimte vir ’n predikant. Seester Brackenhurst is ’n 
voorstedelike gemeente en omvat die woonbuurte Brackenhurst, Brackendal, Brackendowns, 
Meyersdal, Mayberrypark en Albertsdal. Daar is tans 482 lidmate, waarvan 372 belydend is. 

Aansoeke moet vergesel wees van ’n volledige CV en ’n persoonlike profiel. Die kerkraad 
behou die reg voor om die kortlys vir onderhoude na die sluitingsdatum te verklein of te 
vergroot. Gekeurde aansoekers sal ná die sluitingsdatum genooi word vir onderhoude. Die 
kerkraad behou die reg voor om, indien daar geen geskikte kandidate is nie, weer die pos 
te adverteer.

Die vergoeding is volgens die Kerk se riglyne, en ’n gedetailleerde pakket sal met die 
suksesvolle kandidaat onderhandel word.

Die sluitingsdatum vir aansoeke is verleng tot 24 Junie 2022. Stuur asseblief u aansoek 
aan mev Nadia Oosthuizen by nhkbrack@ananzi.co.za. Navrae kan gerig word aan oudl 
Gerhard van Niekerk by 082 461 2428.

 • VAKANTE WERKRUIMTE: Gemeente Randfontein Midpark. Aansoeke word ingewag 
van ’n gelegitimeerde predikant van die NHKA om hierdie werkruimte voltyds te bedien. Die 
versorgingsriglyn is die traktementskaal  5-6 jaar.

Gemeenteprofiel: Die gemeente bestaan sedert 1987 en is een van twee NHKA-gemeentes 
in Randfontein. Die sieletal is tans ongeveer 240. Die ouderdomsprofiel is redelik verspreid, 
met ’n gemiddelde ouderdom van 53 jaar. Die gemeente beskik oor ’n moderne, doelmatige 
kompleks bestaande uit ’n kerkgebou, kategeselokale, saal, kombuis en netjiese tuine. 
Verder beskik die gemeente oor ’n ruim, gerieflike pastorie.

Leraarprofiel: Die geskikte kandidaat se lewe moet getuig van ’n passievolle verhouding 
met God. Liturgies goed voorbereide, Geesvervulde eredienste is vir die gemeente 
ononderhandelbaar. Die gemeente verwag van aansoekers om ’n erediens in die gemeente 
waar te neem en die volgende vraelyste te voltooi en terug te stuur: Persoonlike inligting; 
MBTI-persoonlikheidsprofiel; en Spiritualiteitstipe.

Aansoeke sluit op 30 Junie 2022. Aansoeke moet vergesel wees van ’n verkorte CV wat 
die kontakbesonderhede van minstens twee referente insluit. Dit moet gestuur word aan die 
Adminbeampte, nhkerkmidpark@afrihost.co.za. Die kerkraad behou die reg – indien so 
besluit – om nie een van die aansoekers te beroep nie.

 • VAKANTE WERKRUIMTE: Gemeente Mafeking en Gemeente Zeerust. Aansoeke van 
gelegitimeerde predikante van die NHKA, verkieslik in die traktementskaal 1-4 jaar, word 
ingewag vir die vul van die vakante werkruimte vir Gemeente Mafeking en Gemeente 
Zeerust (met kontrakverbinding), wat op 1 Junie 2022 vakant geraak het.

Gemeenteprofiele:
Gemeente Mafeking is die enigste Hervormde gemeente in die Mafeking-distrik, en is deel 
van die ring van Zeerust. Die gemeente is in 1929 gestig en het tans ’n sieletal van 121 
lidmate. Die ouderdomsprofiel is redelik versprei met die meerderheid in die ouderdomsgroep 
bo 40 jaar. Die gemeente beskik oor infrastruktuur wat bestaan uit ’n kerkgebou, kombuis, 
kerkkantoor, kategeseklasse asook ’n pastorie. Die gemeente is bekend vir hul eredienste, 
samewerking en ondersteuning in die gemeenskap.

Gemeente Zeerust is die enigste Hervormde gemeente in die Zeerust-distrik, en is deel van 
die ring van Zeerust. Die gemeente is in 1870 gestig en het tans ’n sieletal van 146 lidmate. 

mailto:cleroux@mweb.co.za
mailto:cleroux@mweb.co.za
mailto:nhkbrack@ananzi.co.za
mailto:nhkerkmidpark@afrihost.co.za

Die ouderdomsprofiel is redelik versprei met die meerderheid in die ouderdomsgroep bo 
40 jaar. Die gemeente beskik oor infrastruktuur wat bestaan uit ’n kerkgebou, saal met ’n 
kombuis, kerkkantoor asook ’n pastorie en ander persele. Die gemeente is bekend vir hul 
eredienste, samewerking, ondersteuning en projekte in die gemeenskap.

Leraarprofiel: Die geskikte kandidaat se lewe moet getuig van ’n passievolle verhouding 
met God. Liturgies goed voorbereide, Geesvervulde eredienste is vir die gemeentes 
ononderhandelbaar. Moet verkieslik in die traktamentskaal van 1 tot 4 jaar wees. Moet 
die bediening in die gemeentes dinamies maar Skrifgetrou en verstaanbaar vir alle 
ouderdomsgroepe kan hanteer. Moet vernuwend en sinvol met die liturgie in die erediens 
omgaan met ’n aanvoeling vir gemeentesang asook musiek in eredienste. Moet sinvol as 
leier en deel van ’n bestuurspan kan funksioneer. Daar kan van die aansoekers verwag 
word om teen vergoeding soos per voorgeskrewe riglyne, gedurende die vakante tydperk 
eredienste waar te neem.

Posbeskrywing: Dit is ’n voltydse werkruimte met verantwoordelikhede soos in die 
Kerkorde omskryf word. Gemeente Mafeking sowel as Gemeente Zeerust moet bedien word. 
Vergoeding, reiskoste, medies en pensioen sal volgens die voorgeskrewe skale hanteer 
word, met inagneming van die aansoeker se aantal diensjare. Behuising is beskikbaar in 
Mahikeng.

Aansoeke sluit op 30 Junie 2022 en moet vergesel wees van ’n verkorte CV en gestuur 
word aan die Skriba, by hervmaf@gmail.com. Meer inligting kan bekom word van Gys van 
der Merwe, by 082 553 0194. Die kerkraad behou die reg voor om, indien so besluit, nie een 
van die aansoekers te beroep nie, of ’n leraar wat nie aansoek gedoen het nie, uit te nooi 
om ’n CV aan die kerkraad te stuur vir oorweging vir die vulling van die vakature.

Vergaderings

 • Maandag 13 Junie:  Plesion Direksie
 • Woensdag 15 Junie: Rata Finkom

Studentesake

 • Studentebehuising vir 2022. Gemeente Philadelphia verskaf aan studente veilige 
behuising by Fleur de Lis op die kerkterrein. Dit bestaan uit enkelkamers met gedeelde 
fasiliteite. Die behuising is binne stapafstand van die kampus en winkelsentrums. Skakel 
dr Sanrie de Beer by 083 226 1866 of stuur ’n e-pos na nhkphiladelphia@gmail.com vir 
meer inligting.

•	 Studentebehuising vir 2022. Gemeente Stellenbosch kan veilige behuising op die 
kerkterrein en op die kampus aan studente verskaf. Dit bestaan uit óf enkelkamers met 
gedeelde fasiliteite, óf eenmenswoonstelle. Skakel dr Chris le Roux by 079 495 3239 of 
stuur ’n e-pos na stellenbosch@nhk.co.za vir meer inligting.

Toerusting

 • Die Sentrum vir Gemeentelike Bediening (SGB) bied die IMG-kursus (Inleiding tot 
Missionale Gemeentewees) gratis oor ’n periode van ses weke aan. Dit sal via Zoom 
plaasvind, daagliks van 09:00 tot 11:00, en wel op die volgende datums:

 ○ Die herontdekking van God se missie: 28 Julie
 ○ Die herontdekking van missionaliteit in ʼn veranderende wêreld: 4 Augustus
 ○ Die herontdekking van die missionale aard van die gemeente: 11 Augustus
 ○ Die herontdekking van dissipelskap: 18 Augustus
 ○ Die herontdekking van missionale spiritualiteit: 25 Augustus
 ○ Die herontdekking van missionale luister in die gemeenskap: 1 September

mailto:hervmaf@gmail.com
mailto:nhkphiladelphia@gmail.com
mailto:stellenbosch@nhk.co.za

Join Zoom Meeting
https://us02web.zoom.us/j/9427689935?pwd=d3d3K1N1cDU0a1pIZCtjSS9ZSFY4dz09
Meeting ID: 942 768 9935
Passcode: SGB

Navrae: Dr Frikkie Labuschagne by karen@nhk.co.za. 

Kerklike publikasies

 • Die SP Engelbrecht-museum is op soek na historiese resepteboeke wat uitgegee is deur 
die NHSV Hoofbestuur of gemeentes se NHSV takke. Voorbeelde: Toor met min; Smul 
met smaak wat deur mev Maryna Loots saamgestel is; NHSV Pretoria-Suid 1972 se Proe 
net…; NHSV Delareyville 1974 se Keurig en geurig uit baie kombuise; NHSV Springs 1976 
se My smaakmaat; en Gemeente Philadelphia 2011 se Philadelphia Feestafel. Dalk is daar 
kopieë wat aan die Museum en Argief geskenk kan word. Kontak ds Johann de Bruin via 
WhatsApp by 082 733 3951. 

https://eur02.safelinks.protection.outlook.com/?url=https%3A%2F%2Fus02web.zoom.us%2Fj%2F9427689935%3Fpwd%3Dd3d3K1N1cDU0a1pIZCtjSS9ZSFY4dz09&data=04%7C01%7Cproduksie%40nhk.co.za%7C5f4bac8ae71f4e22db1108d9fb5b0edb%7C7038b565ddf142c58877599c22f69a46%7C0%7C0%7C637817190768000618%7CUnknown%7CTWFpbGZsb3d8eyJWIjoiMC4wLjAwMDAiLCJQIjoiV2luMzIiLCJBTiI6Ik1haWwiLCJXVCI6Mn0%3D%7C3000&sdata=YvzA0XMoV3FG5ahcnCpKL8uTQwQZh2S5vjQEL%2BNKnw4%3D&reserved=0
mailto:karen@nhk.co.za
mailto:boekwinkel%40nhk.co.za?subject=
mailto:boekwinkel%40nhk.co.za?subject=
mailto:boekwinkel%40nhk.co.za?subject=

’n Gedig 

Ingepas

’n emmer kan die see
   nie hou nie
twee longe kan die hemel
   nie intrek nie
en U wat selfs ligjare
   nie eens meet nie
vestig U in die hol spier
   van my hart 

Bonaventure Hinwood
(Uit: Sonvis, 1988)

Fondsinsamelings

 • Rata se Gholfdag ten bate van Kinderbeskerming. Rata Maatskaplike Dienste se jaarlikse 
Gholfdag vind vanjaar op 23 Augustus by Silver Lakes Golf & Wildlife Estate plaas – 
dit is hul agtste Gholfdag. Rata vra vir ondersteuning in die vorm van vierbalinskrywings, 
borgskappe en pryse. Inskrywingsvorms, borgskapvorms en meer inligting kan aangevra 
word van Annelle by info@rata.org.za of 064 437 5997.

Allegaartjie

“Die Verenigde Nasies het Turkye se versoek aanvaar om sy amptelike naam wêreldwyd te 
verander. Volgens die BBC sal die land voortaan as Türkiye bekend staan. Die naamsverandering 
is onmiddellik van krag. Dit is nie vreemd vir lande om hul name te verander nie. Nederland het 
in 2020 van Holland afstand gedoen. Masedonië het voor dit sy naam na Noord-Masedonië 
verander weens ’n politieke geskil met Griekeland, en Swaziland het in 2018 Eswatini geword. 
Verder terug in die geskiedenis het Iran Persië geheet, terwyl Siam nou Thailand is en Rhodesië 
na Zimbabwe verander is.” (Beeld, 4 Junie 2022)

Barmhartigheid

 • Opleiding in tuisversorging van bejaardes
Virtuele inligtingsgeleentheid saam met Helpende Hand
Donderdag 9 Junie om 19:00
Met Wilna Gates (ADV), ds Gert Macdonald (Nelspruit) 
en Joey Vlok (Helpende Hand)
Registreer hier 

 • Athalia Uitreik in Bloemfontein
Verblyf vir en versorging van bejaardes en gestremdes
Enkel- en deelkamergeriewe in ’n huislike atmosfeer
Verblyf met 3 etes ingesluit
Verblyf sonder versorging R1 700 per maand
24-uur-versorging onderhandelbaar 
(maksimum R8 000 per maand deelkamer)
Navrae: 079 826 6363 / 084 023 0315 / 051 522 6089
navrae@athalia.co.za
www.athalia.co.za

 • Machteld Postmus-behuisingskompleks vir bejaardes in Brooklyn, Pretoria, het ’n 
tweeslaapkamer-woonregeenheid beskikbaar by Frans Boshoff: Dit is Woonstel 13 teen 
R465 400. Kontak mev Hannelie Fourie by 012 325 1857 x216 vir meer inligting.

mailto:info@rata.org.za
https://us02web.zoom.us/meeting/register/tZMvcuqrpjgjEtBKsVBDxOTioClYpBMRr6ZJu
mailto:navrae%40athalia.co.za?subject=
http://www.athalia.co.za

 • Louis Trichardt-behuisingskompleks vir bejaardes in Danville, Pretoria, bied 
kamergeriewe met drie etes per dag teen R4 435 per maand. Vir meer inligting, kontak mev 
Vicky Muller by 012 386 5310.

 • Ons Tuis (Andries Marié Oosthuizen) in Parys het tans plek beskikbaar in die tehuise vir 
versorging van verswakte bejaardes teen R9 760 per maand. ’n Volledige versorgingsfasiliteit 
sluit in 24-uur-versorging, drie maaltye per dag en sekuriteit. Behuisingsfasiliteite teen 
R5 990 per maand is ook beskikbaar op dieselfde perseel; dit sluit drie etes en weeklikse 
wasgoed en skoonmaak van kamers in asook gratis deelname aan sosiale programme. Vir 
meer besonderhede, skakel matrone Teresa Broodryk by 056 811 2185.

 • Seniordal-aftreeoord  
Seniordal is die eiendom van die NHKA se Gemeente Pretoria en spesialiseer in lewens-
regverkope en verhuring aan selfversorgende persone ouer as 55 jaar.  Die oord is geleë in 
Rietondale, Pretoria, wat bekend is as ’n stil, veilige, boomryke omgewing en ’n voëlparadys. 
Seniordal beskik oor 24-uur-veiligheidsdienste en toegangsbeheer, en bestaan uit die 
volgende woonstelle:
Enkelwoonstel (Bachelor): R510 000
Eenslaapkamer: R515 000
1½-slaapkamer: R520 000
Tweeslaapkamer: R560 000
Navrae: Salomie Stolz 012 329 4318 / 083 308 0520

Betaalde advertensies in hierdie nuusbrief

Die koste vir advertensies is R250 per plasing (BTW ingesluit). Die verskuldigde bedrag 
moet uitgemaak word aan die Raad van Finansies, ABSA tjekrekening nommer 020-000-
287, takkode 632-005, verwysing: u naam + Blitspos. Neem kennis dat die redaksie in 
uitsonderlike gevalle mag besluit om ’n advertensie nie te plaas nie en die adverteerder se
geld terug te betaal. Meer besonderhede oor advertensies kan aangevra word van 
produksie@nhk.co.za.

Gebed vir wysheid

Heer,
dankie vir die mense wat U in my lewe geplaas het –

mense wat heilige waarhede, liefde en wyse woorde spreek.
Gee my die onderskeidingsvermoë

om te weet wanneer U iemand gebruik
om my hart te onderrig

en rigting te gee vir my omstandighede.
Gee my die krag en die moed om daardie raad te volg,

hoe moeilik dit ook al mag wees.
Vervul my met u vrede, dat ek mag weet –
al slaan ek steeds ’n verkeerde koers in,

ú doel sal seëvier.
In Jesus se Naam.

Amen.

(Tracie Miles, crosswalk.com/faith/prayer)

(Afrikaanse verwerking: Tessa Oppermann)

Ds Willem Sauer
Ds Etienne Fourie en dr Johan van Staden
Mev Tessa Oppermann
Mnr Hugo van Niekerk

